
Sin autem dei neque possunt nos iuvare nec volunt nec omnino curant nec, quid agamus,
animadvertunt nec est, quod ab is ad hominum vitam permanare possit, quid est, quod ullos
deis inmortalibus cultus, honores, preces adhibeamus ? In specie autem fictae simulationis sicut
reliquae virtutes item pietas inesse non potest ; cum qua simul sanctitatem et religionem tolli
necesse est, quibus sublatis perturbatio vitae sequitur et magna confusio ; atque haut scio, an
pietate adversus deos sublata fides etiam et societas generis humani et una excellentissuma
virtus iustitia tollatur. Sunt autem alii philosophi, et hi quidem magni atque nobiles, qui deorum
mente atque ratione omnem mundum administrari et regi censeant, neque vero id solum, sed
etiam ab isdem hominum vitae consuli et provideri ; nam et fruges et reliqua, quae terra pariat,
et tempestates ac temporum varietates caelique mutationes, quibus omnia, quae terra gignat,
maturata pubescant, a dis inmortalibus tribui generi humano putant, multaque, quae dicentur, in
his libris colligunt, quae talia sunt, ut ea ipsa dei inmortales ad usum hominum fabricati paene
videantur. Contra quos Carneades ita multa disseruit, ut excitaret homines non socordes ad veri
investigandi cupiditatem. Res enim nulla est, de qua tantopere non solum indocti, sed etiam
docti dissentiant ; quorum opiniones cum tam variae sint tamque inter se dissidentes, alterum
fieri profecto potest, ut earum nulla, alterum certe non potest, ut plus una vera sit.

Qua quidem in causa et benivolos obiurgatores placare et invidos vituperatores confutare
possumus, ut alteros reprehendisse paeniteat, alteri didicisse se gaudeant ; nam qui admonent
amice, docendi sunt, qui inimice insectantur, repellendi. Multum autem fluxisse video de libris
nostris, quos compluris brevi tempore edidimus, variumque sermonem partim admirantium,
unde hoc philosophandi nobis subito studium extitisset, partim, quid quaque de re certi
haberemus, scire cupientium ; multis etiam sensi mirabile videri eam nobis potissimum
probatam esse philosophiam, quae lucem eriperet et quasi noctem quandam rebus offunderet,
desertaeque disciplinae et iam pridem relictae patrocinium necopinatum a nobis esse
susceptum. Nos autem nec subito coepimus philosophari nec mediocrem a primo tempore
aetatis in eo studio operam curamque consumpsimus et, cum minime videbamur, tum maxime
philosophabamur.



CICERON, De natura deorum, I, 3-6


